
ԱԵԼԻՏԱ ԴՈԼՈՒԽԱՆՅԱՆ
Խ.Աբովյանի անվ. ՀՊՄՀ հայ հին և միջնադարյան 

գրականության և նրա դասավանդման մեթոդիկայի 
ամբիոնի վարիչ, ՀՀ ԳԱԱ թղթակից անդամ, բանասի­

րական գիտությունների դոկտոր, պրոֆեսոր

ԻՆՉՊԵՍ ՀԱՍԿԱՆԱԼ ՊՈՍՏՄՈԴԵՌՆԻԶՄԸ

Հոդվածում ընդհանուր գծերով ներ­
կայացված են պոստմոդեռնիզմ տերմի­
նի առաջացման և նրա հետ կապված 
համաշխարհային արվեստի ու գրակա­
նության մեջ եղած դրսևորումները:

Առանց հատուկ տեսական պատ­
րաստվածության, առանց նախորդների 
փորձն ուսումնասիրելու չի կարելի գնա­
հատել թվացյալ նորը, որը երբեմն նոր 
էլ չէ, այլ նշանավոր հնի նմանակում:

Հանգուցային բառեր և արտահայ­
տություններ՝ պոստմոդեռնիզմ, գերի­
րապաշտություն, Անդրե Բրետոն, Լուի 
Արագոն, Սալվադոր Դալի, մանիֆեստ, 
նկարչություն, ճարտարապետություն, 
նորարարություն:

XIX դարավերջի XX դարի մինչև գրե­
թե վերջին տասնամյակներում երևան 
եկած արվեստի ու գրականության 
ավանգարդային ուղղությունները` այդ 
մեթոդների ստեղծողների նորարա­
րական երևույթները հետազոտողների 
կողմից ենթարկվել են դասակարգման: 
Դրանց վերաբերյալ գրվել են մենագրու­
թյուններ, նկարահանվել են կինոժապա­
վեններ, լույս տեսել բազում հոդվածներ` 
ամենատարբեր լեզուներով: Չափա­
զանց կարևորում եմ այն մանիֆեստ­
ներն ու մեկնաբանությունները, որոնց 
հեղինակները ներկայացնում են հենց 
իրենց նորարարությունները:

XIX դարի վերջի և XX դարի առաջին 
քառորդի մեծագույն նորարար կատալո­
նացի Անտոնիո Գաուդին ահա այսպես 

է ներկայացնում արվեստագետի դերը 
մարդկության պատմության որևէ հատ­
վածում. ,,Сотворение мира непрерывно 
продолжается через человека. Но человек 
не творец, он – первооткрыватель. Кто 
доискивается до законов природы в под­
держку своим новым произведениям, тот 
помогает Творцу. Кто копирует, тот не 
помогает. Поэтому оргинальность заклю­
чается в возвращении к истокам’’ [1, p. 1].

Ով եղել է Բարսելոնում ու տեսել 
Անտոնիո Գաուդիի գլուխգործոցը` 
«Սագրադա Ֆամիլիան», նրա հիմնած 
պարկը բազմաթիվ ճարտարապետա­
կան կառույցներով, նրա նախագծով 
կառուցված բնակելի շենքերը, կհասկա­
նա, որ այդ հանճարեղ ճարտարապետը 
աստվածային շնորհով է օժտված եղել և 
խորապես հավատացել է Աստծուն:

Արդի արվեստի և գրականության 
նոր հոսանքների հավաքական անունն 
է postmodernism: Անգլերեն այս բառը 
մեզանում թարգմանվում է հետարդիա­
կանություն: Հնարավոր չէ որևէ հետա­
զոտողի մոտ գտնել պոստմոդեռնիզմի 
միանման ձևակերպում, այսինքն այն­
պես հստակ, ինչպես վերջնական ձևով 
սահմանվում են սյուռեալիզմը (գերիրա­
պաշտությունը), ֆուտուրիզմը (ապագա­
յապաշտությունը), դադաիզմը, իմպրե­
սիոնիզմը (տպավորապաշտությունը) 
և այլն: Այս հոսանքները, որոնք հստա­
կորեն ունեն ընդհանուր անուն` ավան­
գարդիզմ, ժամանակին, թերևս նաև 

այսօր ենթարկվել են խիստ քննադատու­
թյան: Լև Տոլստոյն իր «Ի՞նչ է արվեստը» 
(,,Что такое искусство?’’) տրակտատում 
խստորեն քննադատում է ֆրանսիական 
իմպրեսիոնիզմի մեծագույն դեմքին` Կլոդ 
Մոնեին, և ընդհանրապես չի ընդունում 
Շարլ Բոդլերի և Պոլ Վերլենի բանաստեղ­
ծությունները, դրանք համարում է լուծելու 
ենթակա ռեբուսներ, որոնց պատասխան­
ներն այդպես էլ չեն գտնվում [2, с. 189]:

Պոստմոդեռնիզմը եկավ փոխարի­
նելու մոդեռնիզմին, որպեսզի հաստա­
տի գրականության և արվեստի մեջ 
նոր ձևաչափեր: Ընդունված է ասել, թե 
պոստմոդեռնիզմը ստեղծագործական 
նոր չափանիշներից մեկը համարեց էլի­
տարիզմը, որը և ենթադրում է հեռա­
ցումը շրջապատող միջավայրից դեպի 
արվեստագետի ներքին աշխարհը: Սա 
վերստին հռչակում է վերադարձը «ար­
վեստն արվեստի համար» տեսությանը` 
արվեստ և գրականություն, որը բոլորո­
վին էլ պարտադիր չէ ուղղել բոլորին, 
այլ միայն հատուկ պատրաստվածու­
թյուն ունեցող անձերին, կրթված գնա­
հատողին: Պոստմոդեռնիզմին հատուկ 
են ընտրականությունը, հետահայեցու­
թյունը, որոնց մեջ կարող են լինել չա­
փազանցություն ու հեգնանքի տարրեր:

Նախքան համացանցում դրված 
,,Postmodernism’’ ծավալուն և բազմա­
թիվ բաժիններից բաղկացած հոդվածին 
անցնելը, արժե տեսնել, թե գրականու­
թյան և արվեստի գիտական գրքերն 
ինչպես են բնորոշում ,,modern’’ և ,,mod­
ernism’’ տերմինները: Ֆրանսիական 
գրականության պատմության առաջին 
հատորում մոդեռնիզմի մասին գրված է 
հետևյալը. «Մոդեռն – XVII դարի գրող­
ների մի խումբ, որոնցից էր Շառլ Պեռոն 
(Charles Perrault – 1628–1703) հակադրվե­
լով հներին` հաստատեցին, թե արվես­
տը բացարձակապես պետք է հաշվի 

առնի իրականությունը և իր ժամանա­
կի հասարակության մտածողությունն ու 
պահանջները» [3, p. 488]:

«10.000 years of Art» գրքում մոդեռ­
նիզմի մասին կարդում ենք. «Մոդեռնիզմ 
անվանումը տրվում է XIX և XX դարերի 
արվեստի` նկարչության, ճարտարա­
պետության գործերին: Այն դիտվում է 
որպես այդ ժամանակահատվածի մշա­
կույթի գլխավոր ուղղություն: Ինդուստ­
րացման սոցիալական ու հոգեբանական 
երևույթները խթան դարձան մոդեռնիս­
տական գործերին: Մոդեռնիզմ տերմինը 
լայնորեն տարածում գտավ 1960–ական 
թվականներից հետո` որպես XX դարի 
աբստրակցիոնիզմի նախընտրած ոճը 
բնութագրելու միջոց» [4, p. 515]:

«Վիկիպեդիա» համացանցային հան­
րագիտարանը պոստմոդեռնիզմը հա­
մարում է թափառող տերմին, որն իր 
մեջ ներառում է գիտության, արվեստի, 
տնտեսագիտության, ճարտարապե­
տության, գրականության ու գրաքննա­
դատության բնագավառները: Պոստ­
մոդեռնիզմի հիմնական ըմբռնումն է` 
իմանալ, թե ինչ է բերելու ապագան: 
Ըստ էության պոստմոդեռնիզմը հեն­
վում է այն իրողության վրա, որ իրա­
կանությունը չի ներկայացնում մար­
դու հասկացողությունները, այն ավելի 
շուտ ներկայացնում է, թե ամեն մարդ 
ինչպես է հասկանում կյանքը: Պոստմո­
դեռնիզմը հավաստում է, թե չկա բացա­
հայտ ճշմարտություն, և թե մարդկանց 
աշխարհընկալումը շատ սուբյեկտիվ է: 
Պոստմոդեռնիզմն օգնում է մարդուն 
նորովի հասկանալ աշխարհը: Նրա­
նում աշխարհընկալման խնդիրներում 
հանդես է գալիս սկեպտիցիզմը: Պոստ­
մոդեռնիզմը նշանակալի հանրահայ­
տություն ստացավ 1950–ին և դարձավ 
արվեստի ու գրականության մեջ գերիշ­
խող արդեն 1960–ին:

Հատուկ շեշտվում է, թե պոստմոդեռ­
նիզմը ներգործում է բազում գիտաճյու­
ղերի վրա` ներառյալ կրոնը, գրական 
քննադատությունը, սոցիոլոգիան, բա­
րոյագիտությունը, լեզվաբանությունը, 
ճարտարապետությունը, պատմությու­
նը, քաղաքականությունը, միջազգային 
կապերը, մարդաբանությունը, տեսողա­
կան արվեստն ու երաժշտությունը:

Պատմական այս շարժումը իր տե­
սական հիմնավորումով դրսևորվեց 
1939–ին Առնոլդ Ժ. Թոյնբիի կողմից: Նա 
գրում է. «Մեր պոստմոդեռնիզմը սկս­
վում է 1914–1918 թվականների համաշ­
խարհային պատերազմով»: Ուշագրավ 
է, որ համաշխարհային պատերազմ­
ներն իրենց կնիքն են դնում ոչ միայն 
արվեստի ու գրականության թեմատի­
կայի, այլև ուղղվածության ու աշխարհ­
ընկալման վրա: 

Դադաիզմը (ֆրանսերեն dadaisme – 
առաջացել է dado բառից, որ նշանակում 
է փայտե ձի, փոխաբերական առումով` 
անկապ մանկական թոթովանք) արվես­
տի և գրականության մեջ շարժում է, 
որն առաջացավ որպես բողոք ստեղծ­
ված մտավոր իրավիճակի: Այդ ուղղու­
թյունը սկզբնավորվեց Շվեյցարիայում` 
Ցյուրիխում, 1916–ին. մտավոր այդ ուղ­
ղությանը հատուկ էին իռացիոնալիզմը, 
ցուցադրական հակագեղարվեստակա­
նությունը և ցանկացած ավանդույթի 
մերժումը:

Գերիրապաշտության մանիֆեստի 
հեղինակ Անդրե Բրետոնը սկզբում հա­
րել է դադաիզմին և ապա անցել գերի­
րապաշտությանը, որի հիմքում ընկած 
էր Ֆրոյդի հոգեվերլուծության սկզբուն­
քը, ըստ որի մարդը ոչ թե խորհող է, այլ 
երազող, ու մարդկային կյանքի բնորոշ 
կողմը ենթագիտակցականն է:

Նկարչության մեջ սյուռեալիզմը 
դրսևորվեց Ժուան Միրոյի, Ջիորջիո 

դի Չիրիկոյի և ուրիշների, հատկապես 
Սալվադոր Դալիի արվեստում: Գերի­
րապաշտության առաջին մանիֆեստում 
1924–ին Անդրե Բրետոնն ասում է. «Գրե­
ցեք արագ` առանց նախընկալ սյուժեի, 
բավական արագ, որ չարձագանքեք ձեր 
գրածին և չփորձեք այն նորից կարդալ» 
[3, p. 372]:

Ըստ որում փաստ է, որ սյուռեալիզ­
մի արկածախնդրության մեջ կարևոր 
դեր են կատարել 3 կանայք: Այդ կա­
նայք են` Նադյան, Գալան, և Էլզան: Նա­
դյան` Անդրե Բրետոնի համանուն երկի 
առեղծվածային հերոսուհին է, Գալան 
սկզբում Պոլ Էլյուարի կինն էր, հետո 
Սալվադոր Դալիի, Էլզան` Լուի Արագո­
նի կինը և ողջ կյանքի սերը և ուղեկիցը: 
Արագոնը և վիպասան Էլզան Թռիոլեն 
հանդիպել են 1928–ին և, որպես գաղա­
փարակիցներ ու հավերժորեն իրար 
նվիրված մարդիկ, այլևս չեն բաժանվել:

1924–ին Լուի Արագոնը (1987–1982) ,,Le 
Paysan de Paris’’ պարբերականում գերի­
րապաշտության մասին գրում է. «Ահա 
մեքենան, որ գլխիվար շրջում է մարդու 
միտքը» [5, p. 173]: Արագոնը հետո հեռա­
նում է գերիրապաշտներից և հետևում 
ռեալիզմին: Գերիրապաշտներն ստեղ­
ծեցին իրենց գրաքննադատությունը, 
որը մերժում էր դասական համարված 
շատ գրողների: Նրանք մի դաժան հոդ­
ված գրեցին 1924 թվականին հենց նոր 
վախճանված Անատոլ Ֆրանսի դեմ ,,Un 
cadavre’’ («Լեշ») խորագրով, իսկ 1928–ին 
,,Traitռ du style d’Aragon’’ («Խոսք Արա­
գոնի ոճի մասին») վերնագրով մի գրա­
խոսություն, որում կարելի էր կարդալ 
ոչ սովորական նախանձի և չարության 
դրսևորում` ներկայացված որպես քննա­
դատություն [5, p. 174]:

Լայնորեն ծանոթ լինելով Եվրոպայի 
ամենատարբեր երկրների, Ամերիկայի 
Միացյալ նահանգների, Կանադայի, 

Մեքսիկայի, նախկին Խորհրդային Մի­
ության եվրոպական մասի հանրապե­
տությունների, Մոսկվայի և Սանկտ Պե­
տերբուրգի, նաև մեր հանրապետության 
մայրաքաղաքի ժամանակակից արվես­
տի թանգարաններին, եկել եմ մի կար­
ևոր եզրակացության, որն իհարկե միայն 
իմը չէ, սակայն ես իրողության համոզյալ 
հաստատողն եմ: Բոլոր ավանգարդային 
հոսանքների գլխավոր դեմքերը մեծ 
արվեստագետներ են, եթե նկարիչ են, 
քանդակագործ, երաժիշտ կամ ճարտա­
րապետ, արձակագիր են, դրամատուրգ, 
բանաստեղծ, կինոբեմադրիչ:

Նրանք իրենց մեջ կրում են նախորդ­
ների վարպետության ձեռքբերումները 
և իրենց ստեղծագործության առաջին 
շրջանում նկարել կամ քանդակել են, 
ինչպես Միքելանջելոն, Լեոնարդո դա 
Վինչին, Ռաֆայելը, Տիցիանը, Բերնի­
նին, Վելասկեսը և մյուս մեծերը: Դրա 
խոսուն ապացույցը Պաբլո Պիկասոյի 
վաղ շրջանի գործերն են, դրա ապա­
ցույցը Սալվադոր Դալիի «Խորհրդավոր 
ընթրիքն» է, ավստրիացի հանճարեղ 
նկարիչ Գուստավ Կլիմտի առաջին շր­
ջանի գործերն են, մեր օրերի շատ տա­
ղանդավոր նկարիչ Ռուբեն Ադալյանի 
ինքնանկարն է:

Տեսել եմ Գուստավ Կլիմտի բոլոր 
գործերի հավաքածուն Վիեննայի Բել­
վեդեր պատկերասրահում: Առաջին շր­
ջանի գործերում Կլիմտը ինքնատիպ 
ռեալիստ է: Սակայն Իտալիա այցելե­
լուց հետո Ռավեննայի եկեղեցում կայս­
րուհի Թեոդորայի նկարը և Վենետիկի 
Սուրբ Մարկոսի տաճարի բյուզանդա­
կան ոսկեգույն ոճի որմնանկարները 
տեսնելուց հետո, Կլիմտը ներշնչվեց 
միջնադարյան նկարչությամբ և նրա 
գլուխգործոցը` «Համբույրը», իր վրա 
կրում է բյուզանդական որմնանկարչու­
թյան խոր կնիքը:

Մեծ արվեստագետները փոխում են 
իրենց ոճը որոնումների հետևանքով, 
ասելիքի նոր ձևեր փնտրելով, նախորդ­
ներից տարբերվելու համար:

Բոլորը գիտեն Լեոնարդո դա Վին­
չիի «Մոնա Լիզան» նկարը: Դրա շուրջ 
ստեղծված է հսկայական գրականու­
թյուն: 1961–ին Նյու Յորքում հրատարակ­
ված մի գրքում [6, p. 3–8] ներկայացված 
են երեք տարբեր կարծիքներ, գրված 
նշանավոր գեղագետների կողմից` ապ­
րած միմյանցից հեռու ժամանակահատ­
վածներում: Առաջինը Վալտեր Պաթերն 
է, որի գիրքը լույս է տեսել 1873–ին, 
երկրորդը Լեոնարդո դա Վինչիի ժա­
մանակակից նշանավոր արվեստագետ 
Ջորջիո Վասարին է, իսկ երրորդը XX 
դարի արվեստագետ Քլիֆորդ Բաքսն է, 
որի «Լեոնարդո դա Վինչի» գիրքը լույս 
է տեսել 1932–ին Նյու Յորքում: Վալտեր 
Պաթերը, որը բարձր Վերածննդի մաս­
նագետ է, գրում է. «Իրապես տիկին Լի­
զան ներկայանում է որպես վաղնջա­
կան երևակայության մարմնավորում 
և արդիական գաղափարի խորհրդա­
նիշ» [6, p. 4]: Ըստ Ջորջիո Վասարիի` 
«Լեոնարդոյի նկարն այնքան հիանա­
լի ժպիտ ունի, որ թվում է ավելի շուտ 
աստվածային, քան մարդկային, և կա­
րելի է համարել բնականի ճշգրիտ 
պատճենը» [6, p. 5]: Իսկ Քլիֆորդ Բաք­
սը չի տեսնում ոչ մի առեղծված Մոնա 
Լիզայի նկարում, այդ կնոջ նկարում 
տեսնում է հաշվենկատ բուրժուա կնո­
ջը, ինքնագոհ տնային տնտեսուհուն, և 
զարմանում է, թե ինչպես Լեոնարդոն, 
որը մերժում էր դիմանկարների այնքան 
շատ պատվերներ, կարող էր այդքան 
տարիներ անցկացնել այս կնոջ նկարի 
վրա [6, p. 6]:

Այս համեմատական զուգահեռներն 
ապացուցում են, որ ժամանակի հետ 
փոխվում են ոչ միայն արվեստագետ­

ների նախասիրությունները, այլև նրանց 
տրվող գնահատականները: 

Կա մի ճշմարտություն` ներկան հաս­
կանալու համար դիմենք անցյալին: 
Սկսած ոսկեդարից մինչև XIX դարը 
Փավստոս Բուզանդը մերժված մատե­
նագիր էր, պատճառը նրա պատմելաոճի 
խիստ տարբերությունն էր V դարի մյուս 
գրողների լեզվամտածողությունից, սա­
կայն XIX և XX դարերում այդ պատմիչը 
դարձավ ներշնչանքի աղբյուր հայ գրող­
ների համար:

Թե գրողը, թե գրաքննադատը հի­
անալի պետք է իմանան անցյալի թե 
գրականությունը և թե գրաքննադատու­
թյունը: «Ծառն արմատով է ծառ, տունը 
հիմամբ է տուն» իմաստախոսությունը 
կիրառելի է հոգևոր ու մտավոր կյան­
քի բոլոր բնագավառներում, նույնքան 
կարևոր և գուցե ավելի գիտության մեջ, 
և եթե գրաքննադատությունը համար­
վում է գիտաճյուղ, ապա միանգամայն 
տեղին է հնչում ռուս մեծատաղանդ 
գրականագետ ու բանասեր Դմիտ­
րի Լիխաչովի հետևյալ եզրահանգու­
մը. ,,В литературоведении существует 

своеобразный комплекс собственной 
неполноценности, вызываемый тем, что 
оно не принадлежит к кругу точных наук. 
Предполагается, что высокая степень 
точности в любом случае служит призна­
ком ,,научности’’. Отсюда попытки под­
чинить литературоведение точной мето­
дике исследования’’ [7, с. 453].

Ուրեմն առանց հատուկ պատրաստ­
վածության, առանց նախորդների փորձն 
ուսումնասիրելու, չգնահատենք թվա­
ցյալ նորը, որը նոր էլ չի, այլ նշանավոր 
հնի նմանակում:

Հ/Գ. ,,Литературная газета’’–ի 2013–ի 
թիվ 4–ում (30 հունվարի – 5 փետրվարի) 
փիլիսոփայության դոկտոր Ալեքսանդր 
Կազինը գրում է. ,,Теоретики постмодерна 
прямо утверждают, что ,,фиксированная 
субстанция искусства распалась’’, а красо­
та (она же истина и благо) является симп_
томом оставленного в далеком прошлом 
(,,за Берлинской стеной’’) тоталитаризма. 
Современное искусство – это ,,событие’’, 
,,игра’’, ,,перформанс’’ [8, с. 8].

Հոդվածի ներկայացման տարեթիվը` 03.02.14 թ.

КАК ПОНИМАТЬ ПОСТМОДЕРНИЗМ

В статье в общих чертах представлено проявление термина постмодернизм и связанные 
с ним явления в мировом искусстве и в литературе. Утверждается, что без специальной 
теоретической подготовки и без знания опыта предыдущих веков невозможно правильно 
оценить новый метод, который иногда вовсе и не новый, а всего лишь подражание 
известному старому.

The current article presents a brief outline of the origin of the term “post–modernism” and 
its manifestations in the world of art and literature.

Without a special theoretical training and without studying the experience of the predeces­
sors’ it’s practically impossible to evaluate the illusory new one, which sometimes is not new, 
but simply the imitation of the famous old one. 

